ՀԻՄՆԱՎՈՐՈՒՄ

1. Ընթացիկ իրավիճակը և իրավական ակտի ընդունման անհրաժեշտությունը.
ՀՀ արդարադատության նախարարության (այսուհետ նաև՝ Նախարարություն) բնականոն գործունեությունն ապահովելու համար նախագծով առաջարկվում է Հայաստանի Հանրապետության կառավարության 1998 թվականի մարտի 13-ի թիվ 173 որոշման (այսուհետ նաև՝ Որոշում) մեջ Նախարարության որոշ ստորաբաժանումների գործունեության առանձնահատկություններից և ծառայողական անհրաժեշտությունից ելնելով Որոշման մի քանի կետերում ավելացնել պետական գաղտնիքի շարքին դասվող տեղեկություններ տնօրինելու Նախարարության լիազորությունները։ 
Մասնավորապես՝ Որոշման 13-րդ կետով նախատեսված են արտաքին հարաբերությունների բնագավառի տեղեկությունները պետական և ծառայողական գաղտնիքի շարքը դասելու լիազորություններով օժտված պետական մարմինները (ՀՀ պաշտպանության նախարարությունը, ՀՀ արտաքին գործերի նախարարությունը, ՀՀ ֆինանսների նախարարությունը, ՀՀ Էկոնոմիկայի նախարարությունը, ՀՀ կրթության և գիտության նախարարությունը):
Հաշվի առնելով այն հանգամանքը, որ ՀՀ արդարադատության նախարարությունը հանդիսանում է իրավական փոխօգնության բնագավառը կարգավորող Հայաստանի Հանրապետության անդամակցությամբ գործող բազմակողմ և երկկողմ միջազգային պայմանագրերի կատարման համար նշանակված կենտրոնական մարմին՝ Արդարադատության նախարարության կողմից ստեղծվում և միջազգային պայմանագրերի հիման վրա իրավական օգնության շրջանակներում Հայաստանի Հանրապետության և օտարերկրյա պետությունների իրավասու մարմիններին են տրամադրվում  քրեական, քաղաքացիական և ընտանեկան գործերով իրավական օգնությանը վերաբերող հարցումներ կամ դատական հանձնարարություններ, և հարցումների պատասխաններ, որոնք երբեմն   պարունակում են նաև Պետական և ծառայողական գաղտնիքի մասին օրենքի 9-րդ հոդվածով սահմանված պետական և ծառայողական գաղտնիքի շարքին դասելու անհրաժեշտություն ունեցող տեղեկություններ: 
Բացի այդ, Նախարարությունը հանցագործություն կատարած անձանց հանձնմանն առնչվող գործառույթների շրջանակներում իրականացնում է օտարերկրյա պետությունների իրավասու մարմինների կողմից հետախուզվող և ՀՀ տարածքում հայտնաբերված անձանց հանձնում, ինչպես նաև ՀՀ-ում դատապարտված և պատիժը կրող անձանց փոխանցումը օտարերկրյա պետություն՝ պատժի մնացած մասը կրելու համար և հակառակը, օտարերկրյա պետության տարածքում պատիժը կրող և ՀՀ քաղաքացի դատապարտյալների փոխանցումը Հայաստան: 
[bookmark: _GoBack]Նշված գործառույթները ՀՀ օրենսդրությունը հնարավորություն է ընձեռում իրականացնել նաև առանց միջազգային պայմանագրի՝ հանցագործություն կատարած անձանց հանձնումը իրականացնելով տվյալ օտարերկրյա պետության հետ ձեռք բերված փոխադարձ համաձայնության հիման վրա: Նշված  գործառույթի իրականացման շրջանակներում անհրաժեշտ է լինում կայացնել ոչ միայն իրավական, այլ նաև քաղաքական բնույթի որոշումներ, որոնք կրում են գաղտնի բնույթ և դրանց վաղաժամ տարածումը կարող է վնաս հասցնել Հայաստանի Հանրապետության կենսական կարևոր շահերին: Ուստի, որպես իրավասու մարմին՝  անհրաժեշտ ենք համարում նման տեղեկատվությունը պետական և ծառայողական գաղտնիքի շարքը դասելու լիազորություններով օժտված լինելը:
Նախարարության կազմում գործում է Միջազգային իրավական համագործակցության վարչություն, որը թեև չի մշակում արտաքին քաղաքականության և դրանից բխող այլ ծրագրեր, բայց այնուամենայնիվ համագործակցում է Արտաքին գործերի նախարարության և այլ միջազգային կառույցների հետ՝ ու այդ համագործակցության շրջանակներում մշակում է տարբեր իրավական ակտեր, կամ տրամադրում տեղեկություններ իրավական ակտերի վերաբերյալ կարծիքների ներկայացման շրջանակներում, որոնց պետական և ծառայողական գաղտնիքի շարքը դասելու անհրաժեշտությունը ծագում է:  Օրինակ, նշված վարչությունն իր գործառույթների շրջանակներում կազմում է միջազգային պարտավորությունների կատարմանն առնչվող զեկույցներ (Խոշտանգումների կանխարգելման կոմիտեին (CPT) ուղարկվող տեղեկատվությունը), որոնք մշակվում են, դրանց վերաբերյալ տեղեկությունները ստեղծվում կամ հավաքագրվում և ամփոփվում են նշված վարչության կողմից և կարող են կրել գաղտնի բնույթ:
Որոշման 23-րդ և 24-րդ կետերում, որոնցով սահմանված են «տրանսպորտային միջոցների զորահավաքային պահանջարկը, այդ թվում` տրանսպորտի առանձին տեսակների և դրանցով զորահավաքային ապահովվածությունը բացահայտող տեղեկությունները» և «քաղաքացիական պաշտպանության ուժերի և միջոցների վիճակը բացահայտող տեղեկությունները` հանրապետության մասշտաբով» Նախարարությանը ներառելու նպատակահարմարությունը պայմանավորված է այն համգանաքով, որ Նախարարության կառուցվածքում գործում է «Զորահավաքային և քաղաքացիական պաշտպանության» բաժինը: 
Զորահավաքային և քաղաքացիական պաշտպանության բաժնի գործառույթներից է «Պաշտպանության մասին», «Ռազմական դրության իրավական ռեժիմի մասին» և «Քաղաքացիական պաշտպանության մասին» օրենքներից բխող նորմատիվ իրավական ակտերով սահմանված միջոցառումների իրականացման ապահովումը, զորահավաքային նախապատրաստության և զորահավաքի հետ կապված միջոցառումների կատարումը, որի շրջանակներում վեր հանված թերությունների շտկման նպատակով բաժինը կարող է ունենալ իր գործառույթներից բխող տեղեկություններ, նշված գաղտնի տեղեկությունների հիման վրա մշակել իրավական ակտերում փոփոխությունների և լրացումների առաջարկներ, նախագծեր՝ զորահավաքային նախապատրաստության և զորահավաքի աշխատանքների կատարելագործման վերաբերյալ: Բաժնի աշխատանքների մոտ 60%-ն ունեն գաղտնի բնույթ, ուստի նշված ստորաբաժանման գործունեության պատշաճ իրականացումն ապահովելու տեսանկյունից վերջինիս կողմից մշակվող տեղեկատվությունը անհրաժեշտ է լինում դասել պետական և ծառայողական գաղտնիքի շարքին: 
Որոշման 32-րդ կետի երկրորդ պարբերությամբ նախատեսված են հետախուզական, հակահետախուզական կամ օպերատիվ-հետախուզական գործունեությունն իրականացնող մարմինների հետ գաղտնի հիմունքներով համագործակցող կամ համագործակցած, աջակցություն ցուցաբերող անձանց վերաբերյալ տեղեկությունները տնօրինելու լիազորություններով օժտված պետական մարմինները: Նշված ցանկում Նախարարությանը ներառելու նպատակահարմարությունը պայմանավորված է այն հանգամանքով, որ Նախարարության ենթակա մարմիններից Քրեակատարողական ծառայության կազմում գործում է օպերատիվ ստորաբաժանում:
Հայաստանի Հանրապետության քրեական դատավարության օրենսգրքով և «Օպերատիվ-հետախուզական գործունեության մասին» օրենքով սահմանված կարգով նշված ստորաբաժանումը քրեակատարողական հիմնարկներում օրենքով իրենց վերապահված լիազորությունների շրջանակներում իրավունք ունի իրականացնելու օպերատիվ-հետախուզական գործունեություն և քրեական վարույթի շրջանակներում օրենքով նախատեսված դեպքերում և կարգով կատարել հետաքննություն: «Օպերատիվ-հետախուզական գործունեության մասին» օրենքի համաձայն քրեակատարողական ծառայության մարմիններն իրավունք ունեն անցկացնելու մի շարք օպերատիվ-հետախուզական միջոցառումները` միայն Հայաստանի Հանրապետության արդարադատության նախարարության քրեակատարողական հիմնարկների տարածքներում: Այդ գործունեության իրականացման առանձնահատկություններով պայմանավորված կարող է ստեղծվել և մշակվել տեղեկատվություն, որն անհրաժեշտ է տրամադրել օպերատիվ-հետախուզական գործունեություն իրականացնող այլ մարմինների, ինպես նաև ստանալ նրանցից այլ առնչվող տեղեկատվություն, որն անհրաժեշտ կլինի դասել պետական և ծառայողական գաղտնիքի շարքին՝ առկա տեղեկատվության հետ համադրությամբ դրա անհրաժեշտությունն առաջանալու պարագայում: 
Վերը նշվածով է պայմանավորված, ի թիվս այլ պետական մարմինների՝ նախագծով նշված մի շարք բնագավառների տեղեկությունները տնօրինելու լիազորություններով նաև ՀՀ արդարադատության նախարարությանն օժտելը, քանի որ նախարարությունը նշված գործառույթների համատեքստում ինքն է ստեղծում, մշակում գաղտնի տեղեկատվությունը, ուստի անխուսափելիորեն տնօրինում է դրանք և այդ է պատճառը, որ առկա օրենսդրական բացը նշված հնարավորությունն ապահովելու առումով լրացնելը կարևոր ենք համարում: 

Նախագծի ընդունման անհրաժեշտությունը պայմանավորված է Նախարարության լիիրավ գործունեության ապահովման հրամայականով և համապատասխան տեղեկությունները պետական և ծառայողական գաղտնիքի շարքը դասելու լիազորությունների նախատեսմամբ:

2.Առաջարկվող կարգավորման բնույթը.
Նախագծով առաջարկվում է փոփոխություն կատարել «ՀՀ պետական գաղտնիքի շարքը դասվող տեղեկությունների ցանկը հաստատելու մասին» Կառավարության 1998 թվականի մարտի 13-ի թիվ 173 որոշման մեջ՝ մի քանի կետերում ավելացնելով պետական գաղտնիքի շարքը դասվող տեղեկատվությանը ՀՀ արդարադատության նախարարության տնօրինելու լիազորությունը։ 

3.Նախագծերի մշակման գործընթացում ներգրավված ինստիտուտները և անձինք.
Նախագիծը մշակվել է ՀՀ արդարադատության նախարարության կողմից։

4.Ակնկալվող արդյունքը
Նախագծով առաջարկվող իրավակարգավորման ընդունման արդյունքում ՀՀ արդարադատության նախարարության համար կսահմանվի լիազորություն տեղեկությունները՝ ըստ դրանց բնագավառի կամ գերատեսչական պատկանելիության պետական և ծառայողական գաղտնիքի շարքին դասելու համար։

5.Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին.
Նախագծի ընդունումը ՀՀ 2023 թվականի պետական բյուջեի եկամուտների և ծախսերի փոփոխության չի հանգեցնի:

6.Նախագծի ընդունման առնչությամբ ընդունվելիք այլ իրավական ակտերի նախագծերը կամ դրանց ընդունման անհրաժեշտության բացակայության մասին.
Որոշման նախագծի ընդունմամբ այլ իրավական ակտերում փոփոխություններ և/կամ լրացումներ կատարելու անհրաժեշտություն չկա։

7.Ռազմավարական փաստաթղթերի հետ նախագծի կապի մասին.
Նախագծի ընդունումը կապված չէ ռազմավարական փաստաթղթերի հետ:

